
 بسم الله الرحمن الرحيم

ИЖТИМОИЙ ИЛЛАТЛАР  

(Фирибгарлик, ўзгалар молини ноҳақ ейиш) 

Муҳтарам жамоат! Ислом дини шахсни тарбиялаш ва ислоҳ қилишга 

қанчалик эътибор қаратган бўлса, жамиятни ислоҳ қилишга ундан ҳам кўпроқ 

аҳамият қаратган. Воқеъликда фирибгарлик, ўзгалар молини ноҳақ ейиш каби 

иллатлар борки, улардан жамиятни халос этиш ҳар бир мусулмоннинг 

бурчидир. Бу борада динимиз кўрсатмаларини ўрганиб, унга амал қилиш 

шубҳасиз, юртимизнинг гуллаб-яшнашига катта ҳисса қўшади. Жамият 

вакилларининг ўз вазифаларини суиистеъмол қилиб, шахсий манфаатларини 

биринчи ўринга қўйиши, давлат мол-мулкидан ноқонуний фойдаланиши, 

жамиятнинг турли жабҳаларида ўсиш ва ривожланишдан тўхтаб қолиши, оддий 

халқнинг ислоҳотларга бўлган ишончининг йўқолиши ва бошқа шу каби салбий 

оқибатларга олиб келади.  

Таассуфки, аксарияти мусулмонлардан иборат бўлган диѐримизда 

фирибгарлик, ўзгалар молини ноҳақ ейиш каби ота-боболаримиз қаттиқ ҳазар 

қилган гуноҳлар рўй бериб турибди. 

  Ҳолбуки, динимизда бировнинг молини алдов, фирибгарлик, чув 

тушириш йўли билан ўзлаштиришдан қаттиқ қайтарилган. Қуръони каримда бу 

ҳақда шундай баѐн этилган. Аллоҳ таоло айтади: 

نَكُمْ بِِلْبَاطِلِ وَ  ثِْْ وَلََ تََْكُلُوا أَمْوَالَكُمْ بَ ي ْ امِ لتَِأْكُلُوا فَريِقًا مِنْ أَمْوَالِ النَّاسِ بِِلِْْ  وَأنَْ تُمْ تَ عْلَمُونَ تُدْلُوا بِِاَ إِلََ الْْكَُّ
яъни: “Мол ва бойликларингизни ўрталарингизда ботил йўллар билан 

емангиз. Шунингдек, била туриб, одамларнинг ҳақларидан бир қисмини 

гуноҳ йўл билан ейиш мақсадида уни ҳукм чиқарувчиларга ҳавола 

этмангиз” (Бақара сураси, 188-оят). 

Албатта, зарурат учун қарз олиш ѐки шерикчилик билан шуғулланиш 

жоиз. Бироқ, олган қарзини пайсалга солмай қайтариш, шерикчиликда эса 

хиѐнат қилмаслик лозим. Акс ҳолда бошланган ишлар ортга кетиб, касодга 

учраши тайин. Пайғамбаримиз саллаллоҳу алайҳи васаллам шундай марҳамат 

қилганлар:  

ُ عَنْوُ وَمَنْ أَخَذَىا يرُيِدُ إتِْلََفَ هَا أتَْ لَفَوُ اللََُّّ "  .(الامام البخاريرواه ) "مَنْ أَخَذَ أمَْوَالَ النَّاسِ يرُيِدُ أدََاءَىَا أدََّى اللََّّ

яъни: “Ким одамларнинг молини қайтариб бериш мақсадида олса, Аллоҳ 

таоло унга ѐрдамчи бўлади. Ким одамларнинг молига талофат 

етказиш (чув тушириш) учун олса, Аллоҳ таоло унинг ўзиги талофат 

етказади” (Имом Бухорий ривоятлари). 

     

Ўзбекистон мусулмонлари 

Айниқса, савдо-сотиқ вақтида ҳаридорга фириб бериш, масалан, айбли 

молни айбини яшириб сотиш ѐки сохта молни асл мол, деб сотиш энг оғир 

гуноҳдир. Қуйидаги ҳадислар бунга очиқ далил бўлади. 

Расулуллоҳ соллаллоҳу алайҳи васаллам дон сотаѐтган одамнинг ѐнидан 

ўтиб қолибдилар. Унинг дони орасига қўл тиқиб кўрсалар, намланиб қолган 

экан. “Бу нимаси?”, деб сўрадилар. Сотувчи: “Эй Расуллуллоҳ, унга ѐмғир 

тегибди”, деди. Шунда Расуллуллоҳ саллаллоҳу алайҳи васаллам: “Уни устига 

чиқариб қуймайсанми, одамлар кўрар эди”, дедилар ва: 

 (.ام )رواه الإمام الح انَّمِ سَيْلَا فَنَشَّغَ نْمَ    
яъни: “Ким бизни алдаса, у биздан эмас”,  дедилар (Имом Ҳоким ривоятлари). 

Имом Табаронийнинг ривоятларида эса: 

 (.طبراني)رواه الإمام ال ارِي النّفِ ةُعَيْدِالخّوَ رُكْالمَوَ 
яъни: “Макр ва алдов дўзахдадир” деганлари зиѐда қилинган.  

Демак, алдов, фирибгарлик, бирор нарсани сохталаштириш мусулмоннинг 

иши эмас.  

Ўзгалар молини ноҳақ ейишнинг бир мисоли порахўрликдир. “Пора” ѐки 

арабча “ришва” сўзини ислом уламолари қуйидагича таърифлаганлар: “Пора – 

киши  ҳақли бўлмаган нарсасига эришиш ѐки зиммасига лозим бўлган нарсадан 

қутулиш учун тақдим этган мол ѐки манфаат”. 

Таърифдан қуйидаги хулосаларни чиқариш мумкин. Биринчидан, пора 

пул шаклида бўлиши шарт эмас экан. Балки бирор ишини қилиб бериш каби 

хизматлар орқали тўланган нарсаларни ҳам ўз ичига олар экан. 

Иккинчидан, пора берувчининг нияти яхши бўлмас экан. У ўзи ҳақли 

бўлмаган нарсага эришишни, яъни етарли илм ва малакага эга бўлмасдан олий 

ўқув юрти талабаси ѐки бирор корхона, ташкилотда мансабдор бўлмоқчи 

бўлади.  

Учинчидан, пора олувчининг бузғунчилиги эса жуда катта экан. У ботил 

йўл билан, осон йўл билан мўмай пул топиб, ҳақли бўлмаган инсонларни юқори 

мансабларга кўтарилишига сабабчи бўлиб, жамият тараққиѐтини орқага 

кетишида катта ҳисса қўшади. 

Исломда элга хизмат қилиш энг олий мақомлардан бири ҳисобланади. 

Аммо унинг асосий шарти адолат ва сидқидил билан хизмат қилиш керак 

бўлади. Қуръони каримда бундай дейилади:  
حْسَانِ وَإِيتَاءِ ذِي الْقُرْبََٰ  هَىٰ عَنِ الْفَحْشَاءِ وَالْمُنكَرِ وَالْبَ غْيِ إِنَّ اللَََّّ يََْمُرُ بِِلْعَدْلِ وَالِْْ رُونَ تَذَ  لَعَلَّكُمْ  يعَِظُكُمْ  ۚ  وَيَ ن ْ  كَّ

яъни: “Албатта, Аллоҳ адолатга, эзгу ишларга ва қариндошга 

яхшилик қилишга буюради ҳамда бузуқчилик, ѐвуз ишлар ва зулмдан 

қайтаради. Эслатма олурсиз, деб (У) сизларга (доимо) насиҳат қилур” 
(Наҳл сураси 90-оят).  

Одатда кўпчилик порахўрлар порани ҳадя, совға сифатида берди, деб 

гумон қиладиган бўлиб қолган. Берувчилар ҳам кўнгилдан чиқди, атадик ва 

бошқа чиройли сўзлар билан қабиҳ ниятларини амалга оширишга 

одатланишган. Шунинг учун ушбу ўринда ҳадяни ҳам таърифлаб ўтиш тўғри 

бўлади. “Ҳадя” – бирортасига фойдаланиши учун молни ҳеч қандай эвазсиз 

бериш. Ҳадяни одатда берилаѐтган одамнинг меҳрини, муҳаббатини қозониш 

ѐки шунчаки уни эҳтиромини жойига қўйиш ѐки унга эҳсон қилиш ѐки қилган 

яхшилигига яраша муомала қилиш каби мақсадлар назарда тутилади. Ундан 

бирор нарсани ноҳақ ундириш нияти бўлмайди. Мана шу нарса ҳадянинг 

порадан асосий фарқини кўрсатиб турибди.  

Порахўрлар шуни яхши билишлари керакки, улар бу ишлари билан ўз 

вазифаларига, давлатга, халққа хиѐнат қилмоқдалар. 

Абу Ҳумайд Соъидий разияллоҳу анҳу ривоят қилади:  

ُ عَلَيْوِ وَ   -بِ عُمَرَ قاَلَ عَمْرٌو : وَابْنُ أَ  -ةِ : ابْنُ اللُّتْبِيَّ سَلََّ  رَجُلًَ مِنَ الَْْسْدِ، يُ قَالُ لَوُ اسْتَ عْمَلَ رَسُولُ اللََِّّ صَلَّى اللََّّ
ُ عَلَيْ عَلَى الصَّدَقَةِ، فَ لَمَّا قَدِمَ قاَلَ: ىَذَا لَكُْ ، وَىَذَا لِ، أىُْدِيَ لِ، قاَلَ  بَرِ، : فَ قَامَ رَسُولُ اللََِّّ صَلَّى اللََّّ وِ وَسَلََّ  عَلَى الْمِن ْ

فَلََ قَ عَدَ فِ بَ يْتِ أبَيِوِ، أوَْ فِ بَ يْتِ ، أَ : مَا بََلُ عَامِلٍ أبَْ عَثوُُ، فَ يَ قُولُ: ىَذَا لَكُْ ، وَىَذَا أىُْدِيَ لِ وِ، وَقاَلَ عَلَيْ  وَأثَْ نَ  ،فَحَمِدَ اللَََّّ 
وِ  ئًا إِلاَّ جَاءَ بِوِ يَ وْمَ الْقِيَامَةِ يََْمِلُوُ ، لَا يَ نَالُ أَحَدٌ مِنْكُْ  مِن ْهَ ذِي نَ فْسُ مَُُمَّدٍ بيَِدِهِ ؟ وَالَّ رَ أيَُ هْدَى إلِيَْوِ أمَْ لَا ، حَتََّّ يَ نْظُ أمُِّ ا شَي ْ

 (.مسل )رواه الإمام  تَ يْعِرُ  خُوَارٌ، أوَْ شَاةٌ  رُغَاءٌ، أوَْ بَ قَرةٌَ لََاَ لَوُ  بعَِيٌ  عَلَى عُنُقِوِ 

яъни: “Расулуллоҳ саллаллоҳу алайҳи васаллам садақа (закот) йиғишда 

Ибн Лутбия исмли Баний Сулаймлик кишининг хизматидан фойдаландилар, у 

закот йиғиб келиб ҳисоб-китоб бераѐтганда: “Бу (закот) сизники, бунисини эса 

менга ҳадя қилишди”, – деди. Шунда Набий алайҳиссалом минбарга чиқиб: 

“Нега мен юборган хизматчи: “Бу сизга, буниси эса менга”, – деб айтади? 

Отаси ѐки онасининг уйида қолганда, унга ҳадя олиб келишармиди? Менинг 

жоним Унинг қўлида бўлган Зотга қасамки, кимки ўзига тегишли бўлмаган 

нарсани олса, Қиѐмат куни елкасида ўкираѐтган туяни ѐки мараѐтган 

сигирни ѐки бараѐтган қўйни олиб келади”, деб айтдилар” (Имом Муслим 

ривоятлари).  

Демак, ҳар бир вазифадор киши уйда ўтирганимда шу “ҳадя” менга 

берилармиди, деган саволга инсоф билан жавоб бериб кўриши лозим.  
Бошқа бир ҳадисда Адий ибн Умар разияллоҳу анҳудан ривоят қилинади. 

Расулуллоҳ саллаллоҳу алайҳи васаллам: “Кимни бирор ишга бошлиқ қилсаг-

у, у игнадек нарсани яширса, Қиѐмат куни омонатга хиѐнат қилгани учун 

жавобгарликка тортилади”, дедилар. Шунда ал-Ансор қабиласига мансуб 

қора танли бир киши Набий алайҳиссаломнинг ѐнларига келиб: “Эй Аллоҳнинг 

Расули! Менга топширган ишингизни қайтариб олинг (яъни закот ва садақа 

йиғиш вазифасини)”, деб айтди. Расули акрам алайҳиссолату васаллам: “Сенга 

нима бўлди?” – деб сўраганларида ҳалиги одам: “Сиз шундай-шундай 

деганингизни эшитдим”, деб жавоб берди. Шунда Расулуллоҳ саллаллоҳу 

алайҳи васаллам: “Ҳозир яна қайтариб айтаман, кимни бирор ишга бошлиқ 

қилсак, озиниям, кўпиниям яширмай олиб келсин. Нимани берсак, уни 

олсин. Нимадан қайтарсак, уни олишдан ўзини тийсин”, дедилар” (Имом 

Муслим ривоятлари). 

Жойларда кам таъминланганлар, боқувчисини йўқотганлар, ногиронлар 

ва бошқалар каби аҳолининг нафақага муҳтож қатламига давлат томонидан 

ажратилган маблағларини суистеъмол қилиш, ноқонуний ўзлаштириш каби 

ҳолатларни эшитиб қоламиз. Бу борадаги динимиз таълимотларига қарасак, 

уларнинг қанчалик гуноҳ қилаѐтганини кўришимиз мумкин. 

Ҳавла бинти Амр разияллоҳу анҳо Пайғамбаримиз алайҳиссаломдан 

ривоят қиладилар: “Расулуллоҳ саллаллоҳу алайҳи васаллам: “Баъзи бир 

одамлар Аллоҳнинг мулки (жамоат пуллари)га хиѐнат қилади. Қиѐмат 
куни улар жаҳаннамга равона бўлишади” (Имом Бухорий ривоятлари). 

Порахўрлар ва уларга ушбу разил мақсадларини амалга оширишда 

кўмаклашаѐтганлар учун динимизда ниҳоятда оғир ҳукмлар келган бўлиб, ҳар 

қандай мусулмон учун бу ўта жиддий огоҳлантиришдир. 

Абдуллоҳ ибн Умар Расулуллоҳ саллаллоҳу алайҳи васалламдан ривоят 

қиладилар:  
رتشيَ 

ُ
ُ عليوِ وسلََّ  الرَّاشيَ والم  لعنَ رسولُ اللََِّّ صلَّى اللََّّ

яъни: “Расулуллоҳ пора берганни ҳам, пора олганни ҳам 

лаънатладилар” (Имом Ибн Можа ривоятлари). 

Коррупция, яъни таниш-билишчилик борасида ҳам динимиз 

кўрсатмалари қаттиқ. Бу ҳақида ривоят қилинган ҳадисда Оиша разияллоҳу 

анҳо айтадилар: “Маҳзум қабиласидан бўлган бир аѐл қарзга нарса олиб, уни 

қайтармас ва тан олмас эди. Жинояти исботлангач,  Пайғамбаримиз саллаллоҳу 

алайҳи васаллам унга жазо беришни буюрдилар. Аѐлнинг қариндош-уруғлари 

Усома ибн Зайднинг олдига келиб, жазони юмшатишни илтимос қилишди. 

Усома Пайғамбармиз саллаллоҳу алайҳи васалламга аѐл ҳақида гапирган эди, у 

зот саллаллоҳу алайҳи васаллам: “Эй Усома, Аллоҳ азза ва жалланинг 

ҳад(жазо) ларидан бири борасида ҳам ўртага тушасанми?”, дедилар. Сўнг 

одамларга ўтган қавмлар агар ораларида шарафли, обрўли кишилар жиноят 

қилса, авф этиб, заиф киши жиноят қилса, жазолаганлари сабабли ҳалок 

бўлганларини айтдилар. Яна қасам ичиб айтдиларки, агар қизлари Фотима 

жиноят қилса ҳам, жазосиз қолмайди. Кейин жиноятчига жазо берилди” (Имом 

Муслим, Имом Аҳмад ва Имом Насоий ривоятлари).  

Динимизда пора берганни ҳам олганни ҳам баравар азобга дучор бўлиши 

хабари берилди. Бундан порахўрликка қарши курашиш жамиятнинг ҳар бир 

аъзосининг бурчи деб, хулоса қилиш мумкин.  

Аллоҳ таоло барчамизни ҳақ йўлда собитқадам қилсин, жамиятимизни 

турли иллат ва балолардан асрасин! Омин! 

 

 

Ҳурматли имом-домла! Келаси жума маърузаси “Ҳикматнинг боши – 

Аллоҳдан қўрқишдир” ҳақида бўлади, иншааллоҳ. 

 


